
Qiymətli kağızlarla girovun dövlət qeydiyyatı 

Qaydaları

1.Ümumi müddəalar

1.1. Bu Qaydalar Azərbaycan Respublikasının Mülki Məcəlləsinə, Azərbaycan Respublikası Prezidentinin 2003-cü il 27 sentyabr 926 nömrəli Fərmanı ilə təsdiq edilmiş “Bütün qiymətli kağızlarla girovun rəsmi reyestri, onun tərtib edilməsi və aparılması” Qaydalarına və Azərbaycan Respublikası Prezidentinin 2009-cu il 05 mart tarixli 70 nömrəli Fərmanı ilə təsdiq edilmiş “Azərbaycan Respublikasının Qiymətli Kağızlar üzrə Dövlət Komitəsi haqqında” Əsasnaməyə müvafiq olaraq hazırlanmış və qiymətli kağızlarla girovun dövlət qeydiyyatının aparılması prosedurlarını müəyyən edir.

2. Qiymətli kağızlarla girovun dövlət qeydiyyatına alınması 

2.1 Girov qoyan qiymətli kağızlarla girovun dövlət qeydiyyatına alınması üçün girov müqaviləsinin bağlandığı tarixdən etibarən 10 (on) iş günü ərzində Azərbaycan Respublikasının Qiymətli Kağızlar üzrə Dövlət Komitəsinə (bundan sonra – QKDK) müraciət etməlidir. 

2.2. Qiymətli kağızlarla girovun dövlət qeydiyyatına alınması üçün aşağıdakı sənədlər təqdim edilir:

     2.2.1. qiymətli kağızlarla girovun dövlət qeydiyyatına alınması üçün ərizə (Əlavə №1);  

     2.2.2. girov müqaviləsinin bir nüsxəsi və ya həmin müqavilənin notariat qaydasında təsdiqlənmiş surəti;

     2.2.3. girovla təmin edilən öhdəliyin əsaslandığı sənədin surəti;

     2.2.4. qiymətli kağızların və ya onlara sahiblik hüququnu təsdiqləyən sənədin surəti; 

     2.2.5. girov kağızı (girov hüququ girov kağızı ilə təsdiq edildiyi halda);
     2.2.6. əvvəlki girov saxlayanın yazılı razılığı (sonrakı girov olduqda);
     2.2.7. girovun qeydiyyata alıınması üçün dövlət rüsumunun ödənilməsini təsdiq edən sənəd. 

2.3. Qiymətli kağızlarla girovun dövlət qeydiyyatına alınması üçün təqdim edilmiş sənədlərə QKDK tərəfindən 5 (beş) iş günü ərzində baxılır və imtina üçün əsas olmadıqda, QKDK qiymətli kağızların saxlandığı depozitara (olduqda) girov qoyulan qiymətli kağızların mövcudluğu və ohdəliklərlə yüklü olub olmaması barədə sorğu göndərir. 

2.4. Depozitar QKDK tərəfindən bu Qaydaların 2.2-ci bəndində göstərilmiş sorğunu aldıqda girov qoyulan qiymətli kağızları müvafiq hesabda 2 (iki) iş günü müddətinə dondurur və sorğuya 1 (bir) iş günü ərzində cavab verir.

2.5.  QKDK 1 (bir) iş günü ərzində qiymətli kağızlarla girovu dövlət qeydiyyatına alır və bu barədə ərizəçiyə Bütün qiymətli kağızlarla girovun rəsmi Reyestrindən Çıxarış verir (Əlavə №2).
2.6. Qiymətli kağızlarla girovun əlavə dövlət qeydiyyatı aşağıdakı hallarda aparılır:

2.6.1. girov müqaviləsində girovla təmin edilən öhdəliyin mahiyyəti, ölçüsü və ya icra müddəti dəyişdikdə;

2.6.2. girovla təmin edilən öhdəlik üzrə tələb hüququ başqa şəxsə keçdikdə;

2.6.3. yüklülük saxlanmaq şərti ilə girov predmeti  özgəninkiləşdirildikdə;

2.7. Girov saxlayan qiymətli kağızlarla girovunun əlavə dövlət qeydiyyatına alınması üçün QKDK-ya aşağıdakı sənədləri təqdim etməlidir: 

     2.7.1. qiymətli kağızlarla girovun əlavə dövlət qeydiyyatına alınması üçün ərizə; (Əlavə №3)

2.7.2. girov müqaviləsinə edilən əlavə və dəyişikliklər haqqında razılaşmanın bir nüsxəsi və ya notariat qaydasında təsdiq edilmiş surəti;

2.7.3. qiymətli kağızların və ya onlara sahiblik hüququnu təsdiqləyən sənədin surəti (girov predmeti özgəninkiləşdirildikdə); 
2.7.4. girov kağızı (girov hüququ girov kağızı ilə təsdiq edildiyi halda);
     2.7.5. girovun əlavə dövlət qeydiyyatına alıınması üçün dövlət rüsumunun ödənilməsini təsdiq edən sənəd.

2.8. Qiymətli kağızlarla girovun əlavə dövlət qeydiyyatına alınması üçün təqdim edilmiş sənədlərə QKDK tərəfindən baxılır və imtina üçün əsas olmadıqda 5 (beş) iş günü ərzində qiymətli kağızlarla girov əlavə dövlət qeydiyyatına alınır və bu barədə ərizəçiyə Bütün qiymətli kağızlarla girovun rəsmi Reyestrindən Çıxarış verilir (Əlavə №2). 

2.9. QKDK aşağıdakı əsaslarla qiymətli kağızlarla girovun dövlət və ya əlavə dövlət qeydiyyatına alınmasından imtina edə bilər:

    2.9.1. Bu Qaydaların 2.1-ci (qiymətli kağızlarla girovun dövlət qeydiyyatına alınması üçün müraciət edildikdə) və ya 2.4-cü (qiymətli kağızlarla girovun əlavə dövlət qeydiyyatına alınması üçün müraciət edildikdə) bəndində nəzərdə tutulan sənədlər tam təqdim olunmadıqda;

    2.9.2. təqdim edilmiş sənədlər mövcud qanunvericiliyin tələblərinə cavab vermədikdə;

    2.9.3. təqdim edilmiş sənədlərdə qeyri-dürüst və ya təhrif edilmiş məlumatlar aşkar edildikdə.

2.10. QKDK qiymətli kağızlarla girovun dövlət qeydiyyatına və ya əlavə dövlət qeydiyyatına alınmasından imtina etdikdə, ərizəçiyə imtinanın əsasları göstərməklə 5 iş günü ərzində yazılı məlumat verməlidir. 

2.11. Qiymətli kağızlarla girov dövlət qeydiyyatına və ya əlavə dövlət qeydiyyatına alındıqda QKDK Bütün qiymətli kağızlarla girovun rəsmi Reyestrindən Çıxarışın surətlərini həmin qiymətli kağızların saxlandığı depozitara (olduqda) göndərir. Depozitar həmin sənədi aldıqdan sonra 1 (bir) iş günü ərzində qiymətli kağızların öhdəliklərlə yüklənməsini həyata keçirir.  

2.12. Girov hüququ girov kağızı ilə təsdiq edildiyi halda, sonrakı girova yol verilmir;

2.13. Sonrakı girovun dövlət qeydiyyatı və əlavə dövlət qeydiyyatı bu Qaydalara uyğun olaraq aparılır.

3.Qiymətli kağızlarla girov predmetinə tutmanın yönəldilməsi

3.1. Qiymətli kağızlarla girov predmetinə tutmanın yönəldilməsi qanunvericiliklə müəyyən edilmiş hallarda məhkəmədən kənar qaydada həyata keçirilə bilər.

3.2. Girov saxlayanın tələbinin məhkəməyə müraciət edilmədən, girov qoyulmuş əşya hesabına ödənilməsinə girov saxlayanla girov qoyanın notariat qaydasında təsdiqlənmiş razılaşması əsasında yol verilir. Bu cür razılaşma olmadıqda girov saxlayanın (kreditorun) tələbinin girov goyulmuş əşyanın dəyərindən ödənilməsi məhkəmənin qərarı ilə həyata keçirilir.

3.3 Girov predmetinə tutma məhkəmənin qərarı ilə yalnız aşağıdakı hallarda yönəldilə bilər:

3.3.1 girov müqaviləsinin bağlanması üçün başqa şəxsin razılığı və icazəsi tələb olunduqda;

3.3.2 girov predmeti cəmiyyət üçün mühüm tarixi, bədii və ya mədəni dəyərli əşya olduqda.
3.3. Borclu öhdəliyi icra etmədikdə girov saxlayan girov predmetinə tutmanın yönəldilməsi haqqında girov qoyana bildiriş göndərməlidir.

3.4. Girov saxlayan girov predmetinə tutmanın yönəldilməsi proseduruna bu Qaydaların 3.3.-cü bəndində nəzərdə tutulan məlumatı əks etdirən bildirişin girov qoyana çatdırılmasını təsdiq edən sübutları əldə etdikdən sonra başlaya bilər.

3.5. Girov  predmetinə tutmanın yönəldilməsi haqqında bildirişdə aşağıdakı məlumatlar əks etdirilməlidir:

3.5.1. girovun qeydiyyat tarixi və nömrəsi;

3.5.2. girov predmeti barədə məlumat (qiymətli kağızların emitentinin adı, qiymətli kağızların qeydiyyat nömrəsi, növü, forması, sayı, nominal dəyəri, seriyası (olduqda));

3.5.3. icra olunmalı öhdəlik barədə məlumat;

3.5.4. girov predmetinə tutmanın yönəldilməsinin girov müqaviləsində nəzərdə tutulduğu və ya girov kağızının verildiyi hallar istisna olmaqla, girov predmetinə tutmanın yönəldilməsi üçün notariat qaydasında razılaşmanın təsdiq edilməsi barədə təklif və ya girov predmetinə notariusun icra qeydi və ya məhkəmə qaydasında tutmanın yönəldilməsi barədə xəbərdarlıq;

3.5.5.  bildirişin tarixi, bildirişi verən şəxsin vəzifəsi, adı və imzası.
3.6. Girov saxlayan girov predmetinə tutmanın yönəldilməsi haqqında bildirişi girov qoyana göndərildiyi tarixdən etibarən 7 (yeddi) iş günü ərzində QKDK-ya göndərilmədir.

3.7. Girov predmetinə tutmanın yönəldilməsi haqqında bildiriş girov saxlayanın ərizəsi əsasında QKDK tərəfindən 3 (üç) iş günü ərzində qeydə alınır və bu barədə girov saxlayana və müvafiq depozitara məlumat verilir. 
3.8. Depozitar qiymətli kağızların tutmaya yönəldilməsi barədə məlumatı aldığı tarixdən etibarən 10 (on) iş günü ərzində fond birjasında girov predmetini satışa çıxardır.

3.9. Girov predmeti girov müqaviləsində göstərildiyi  qiymətə satışa çıxarılır. Girov müqaviləsi ilə qirov predmetinin qiyməti müəyyən edilmədikdə qiymətli kağızlar nominal dəyər ilə satışa çıxarılır.

3.10. Girov predmeti satılmadıqda girov predmetini təşkil edən qiymətli kağızlar girov saxlayana təklif olunur.

3.11. Girov saxlayan girov predmetini təşkil edən qiymətli kağızları qəbul etmədikdə, depozitar həmin qiymətli kağızları fond birjasında bazar qiymətinə satışa çıxarır.

3.12.  Girov predmetinə tutmanın yönəldilməsi proseduru aşağıdakı hallarda davam edə bilməz:

3.12.1.     tutmanın yönəldilməsi haqqında bildiriş girov qoyana göndərildiyi tarixdən 7 iş günü ərzində müraciət ərizəsi QKDK-ya təqdim edilmədikdə;

3.12.2.tutmanın yönəldilməsi haqqında bildiriş məhkəmə tərəfindən etibarsız sayıldıqda.

3.12.3   borclu və üçüncü şəxs olan girov qoyan girovla təmin edilmiş öhdəliyin icrası gecikdirilmiş hissəsini icra etdikdə.
4.Girova xitam verilməsi 
4.1. Girova aşağıdakı hallarda xitam verilir:

4.1.1.  girov saxlayan və girov qoyan bu barədə razılığa gəldikdə;

4.1.2.  girovla təmin edilmiş öhdəliyə xitam verildikdə;

4.1.3. tutmanın yönəldilməsi nəticəsində girov predmeti açıq hərracdan satıldıqda;

4.1.5.  girov qoyulmuş əşya məhv olduqda və ya girov goyulmuş hüquqa xitam verildikdə;.
4.1.6 girov saxlayan öz vəzifəsini kobudcasına pozaraq girov qoyulmuş əşyanın itirilməsi və ya zədələnməsi təhlükəsini doğurduqda girov qoyan girova vaxtından əvvəl xitam verilməsini tələb etdikdə.
4.2. Girov saxlayan girova xitam verildiyi gündən 5 (beş) iş günü ərzində bu barədə QKDK-ya yazılı şəkildə müraciət etməlidir.    

4.3. Girova xitam verildikdə QKDK qiymətli kağızların saxlandığı depozitara 1 iş günü ərzində məlumat verir.

4.4. Depozitar bu məlumat əsasında 2 (iki) iş günü ərzində qiymətli kağızları öhdəliklərdən azad edir.

